
Rannsóknir í þína þágu
Þökk sé velvilja, þátttöku þjóðarinnar og metnaðarfullu starfsfólki þá einkenndist þetta 41. starfsár 
Rannsóknarstöðvar Hjartaverndar eins og fyrri ár af ötulu rannsóknarstarfi.

Árið 2008 var unnið áfram að öðrum áfanga stærsta rannsóknarverkefnis Hjartaverndar, öldrunarrann-
sóknarinnar, sem er meðal annars styrkt af bandaríska heilbrigðisráðuneytinu (National Institutes on Aging). 
 Sérstaklega ánægjulegt er hve vel fólk tekur þessari rannsókn og er tilbúið að leggja á sig að taka þátt en 
á árinu 2008 mættu alls 901 einstaklingur. Þessi merka rannsókn hefur gefið vísbendingar um að hugs-
anlega megi hafa áhrif á þróun algengra sjúkdóma og hraða hrörnunar og þar með lífsgæði einstaklinga á 
efri árum með margvíslegu inngripi og ráðleggingum. Það má því með sanni segja að öldrunarrannsóknin 
hafi nú þegar sannað mikilvægi sitt. 

Á árinu fékkst Öndvegisstyrkur frá Rannís til þess að þróa og beita myndgreiningaraðferð til að meta þróun 
æðakölkunar í einstaklingum. Miklar vonir eru bundnar við rannsóknarverkefni tengd þessum styrk enda 
beinast rannsóknir Hjartaverndar í dag meðal annars að því að greina forstig æðakölkunar meðal ungra og 
miðaldra einstaklinga svo að unnt verði að grípa fyrr inn í með þekktri lyfjameðferð og breyttum lífstíl. Það 
má teljast líklegt að þessi uppbygging Hjartaverndar með þessum nýju rannsóknarverkefnum muni færa 
okkur nýjar aðferðir sem hægt verður að nota í forvörnum gegn hjarta- og æðasjúkdómum. 

Í þessu sambandi er ekki hægt að láta hjá líða að nefna áhættuþáttarannsókn Hjartaverndar en hún hófst 
árið 2005. Helsti tilgangur rannsóknarinnar er að efla forspá áhættuþátta einstaklinga til að spá fyrir um líkur 
þeirra á að fá hjartasjúkdóm. Þetta er gert með því að kanna samspil þekktra áhættuþátta ásamt því að 
bæta við nýjum þáttum. Á árinu 2008 tóku 1342 einstaklingar þátt í áhættuþáttarannsókninni. Sérstaklega 
ánægjulegt er að þegar í dag er ljóst að þessi rannsókn kemur til með að skila vísindaheiminum áður óþekktri 
vitneskju sem mun gagnast í baráttunni gegn hjarta- og æðasjúkdómum.

Ný rannsóknarverkefni litu dagsins ljós eftir mikinn undirbúning síðastliðin ár og ber þar helst að nefna 
CHARGE vinnuhópinn sem er samvinna fimm stórra framskyggnra faraldsfræðirannsókna í Evrópu og 
Bandaríkjum N-Ameríku. Tilgangur þessarar samvinnu er að leita að nýjum genum sem tengjast áhættu á 
algengum sjúkdómum. Út frá þessari samvinnu hafa þegar í dag verið birtar í virtustu vísindatímaritum heims 
fjölmargar uppgötvanir á nýjum genum, til að mynda þeim sem stýra blóðþrýstingi.

Rannsóknavirkni Hjartaverndar var umtalsverð á árinu. Margir erlendir vísindamenn komu til fundar og vinnu 
við rannsóknarstöðina ásamt því að fjölmargir nemar í framhaldsnámi voru með rannsóknarverkefni tengd 
Hjartavernd. Greinar byggðar á gögnum Hjartaverndar birtust í mörgum þekktum vísindatímaritum. Á árinu 
voru einnig fluttir margir fyrirlestrar um rannsóknirnar og niðurstöður þeirra kynntar á stórum alþjóðlegum 
ráðstefnum utanlands sem og innanlands. Blómlegt samstarf við innlenda og erlenda háskóla hélt áfram 
og ber þar hæst samstarf við Cambridge-háskóla á Englandi og Johns Hopkins-háskólann í Baltimore í 



Bandaríkjunum. Á árinu hélt einnig áfram mikilvægt samvinnuverkefni um mat á stöðu forvarna hjarta- og 
æðasjúkdóma í Evrópu í samvinnu við Evrópusamtök hjartaverndarfélaga og Evrópska hjartasjúkdómafélagið 
og nefnist það EuroHeart.

Myndgreining
Rannsóknarstöð Hjartaverndar skipar Íslendingum sess meðal fremstu þjóða þegar kemur að notkun mynd-
greiningar í faraldsfræði. Þetta skiptir verulegu máli við rannsóknir á mörgum mismunandi sjúkdómum og 
auðveldar stofnuninni að fylgja eftir markmiði sínu, þ.e., að finna mælitæki sem beita má úti í samfélaginu 
til þess að greina þá sem eru í aukinni áhættu á að fá ýmsa sjúkdóma og auðvelda okkur þannig að nota 
viðeigandi forvarnir.

Á árinu 2008 voru teknar myndir af um 3350 þátttakendum í mismunandi rannsóknum Hjartaverndar. Þar af 
voru teknar myndir af um 1000 þátttakendum með tölvusneiðmyndun, segulómun og augnbotnamyndavél 
í tengslum við öldrunarrannsóknina og um 1800 með ómun í tengslum við áhættuþáttakönnunina. Þá voru 
gerðar um 550 rannsóknir með tvíorku beinþéttnimæli (DXA) fyrir ýmsar rannsóknir á vegum Hjartaverndar 
og samvinnuaðila. 

Í maí 2008 bættist áðurnefnt DXA-tæki við tækjakost myndgreiningardeildar. Tækið gerir ekki einungis kleift 
að mæla beinþéttni því það er einnig notað til að mæla nákvæmt magn vöðva og fitusamsetningu líkamans 
með mun minna geislaálagi en hægt er með tölvusneiðmyndun. Meðal fyrstu rannsókna þar sem tækið 
var notað var íhlutunarrannsókn til að meta áhrif líkams- og heilsuræktar aldraðra á vöðva- og fitubúskap 
líkamans. Ljóst er að DXA-tæki Hjartaverndar opnar enn fleiri möguleika á fjölbreyttri vísindastarfsemi með 
myndgreiningu. 

Umfang úrvinnslu mynda jókst stöðugt á árinu sem kallaði á fjölgun starfsfólks og aukinn tölvubúnað. Gæði 
mynda sem teknar hafa verið í öldrunarrannsókninni hafa vakið mikla athygli meðal erlendra vísindamanna 
sem hafa sýnt áhuga á að nota eigin úrvinnsluaðferðir á myndgögnin og í framhaldinu tekið upp samstarf 
við Rannsóknarstöð Hjartaverndar. Í þessu sambandi má nefna úrvinnslu tölvusneiðmynda af mjöðmum 
til að meta burðarþol beina til að nota við forspárgildi mjaðmabrota. Um er að ræða verkefni sem hófust 
á fyrri hluta ársins 2008 og eru unnin í samstarfi við vísindamenn frá tveimur háskólum í Bandaríkjunum 
(University of California, San Francisco og University of California, Irvine) auk bandarísku öldrunarstofnunina 
(NIA). 

Á árinu 2008 náðist einnig mikilvægur áfangi í úrvinnslu segulómmynda af heila með klasatölvu. Lokið var 
við að rúmmálsgreina heilavefi og hvítavefsbreytingar á sjálfvirkan hátt í öllu úrtaki öldrunarrannsóknarinnar 
með endurbættri aðferð. Þá var einnig þróuð aðferð til að rúmmálsgreina 48 mismunandi svæði í heila og 
það framkvæmt í öllu úrtakinu. 



Rannsóknarstofa
Hjartavernd hefur frá stofnun Rannsóknarstöðvarinnar 1967 rekið rannsóknarstofu í klínískri lífefnafræði. 
Rannsóknarstofustarfsemin er þríþætt; rekstur lífsýnasafns, erfðafræðirannsóknir og klínískar lífefnafræði-
rannsóknir. Tæknilegur búnaður rannsóknarstofunnar er fjölbreyttur en allar helstu klínískar lífefnamælingar 
á sýnum frá rannsóknum innan Rannsóknarstöðvar Hjartaverndar, sem og frá áhættumati Hjartarannsóknar 
og Hjartaverndar, eru framkvæmdar þar. Klínísk lífefnafræðistofa Hjartaverndar fékk árið 2005, fyrst slíkra 
rannsóknarstofa á Íslandi, faggildingu á ákveðnar mælingar frá sænsku faggildingarstofnuninni SWEDAC (The 
Swedish Board of Accreditation and Conformity) í samræmi við staðalinn ISO 15189:2003. 

Á árinu 2008 komu erlendir og innlendir vísindamenn ásamt nemum með reglulegu millibili til starfa á 
rannsóknarstofunni til þess að sinna sérstökum rannsóknarverkefnum og nýta góða aðstöðu og þekkingu 
starfsfólksins.

Fræðsla 
Hjartavernd leggur metnað sinn í að skila rannsóknarniðurstöðum sínum sem fyrst til almennings og fag-
fólks. Hjartavernd hefur meðal annars gefið út sex fræðslubæklinga sem allir eru ókeypis og má nálgast þá 
víða, t.d. á læknastofum og í apótekum og á heimasíðu Hjartaverndar, www.hjarta.is. Allir bæklingarnir eru 
tileinkaðir ákveðnu efni, eins og reykingum, hreyfingu, kólesteróli, blóðþrýstingi, offitu og ofþyngd. Bæklingar 
þessir njóta mikilla vinsælda og var bæklingurinn um kólesteról endurútgefinn á árinu. Einnig er til sérstakur 
bæklingur um konur og hjartasjúkdóma sem nefnist Hjartaprófið og er hann mjög vinsæll.

Fyrir jólin gaf Hjartavernd, í samvinnu við Lýðheilsustöð og Krabbameinsfélagið, út matreiðslubókina „Af 
bestu lyst III“, en Nanna Rögnvaldardóttir er höfundur uppskrifta. Áður útkomnar bækur í þessum bókaflokki 
eru „Af bestu lyst I“ og „Af bestu lyst II“ . Matreiðslubækur þessar hafa notið gífurlegra vinsælda enda 
uppfullar af hollum, spennandi og ljúffengum réttum og hafa fyrstu tvær bækurnar verið ófáanlegar um 
árabil, en úr því var bætt á árinu. Bækurnar eru til sölu í afgreiðslu Hjartaverndar og í bókabúðum.

Síðast en ekki síst gaf Hjartavernd út á árinu Handbók Hjartaverndar á heimasíðu 
félagsins, www.hjarta.is, í tilefni 40 ára afmælis þeirra. Í handbókinni eru 
kynntar helstu niðurstöður úr hóprannsóknum Hjartaverndar síðastliðin 40 
ár, rannsókna með þátttöku meira en 35 þúsund Íslendinga. Þetta merka rit 
gefur okkur mikilvægar upplýsingar, meðal annars um algengi og afleiðingar 
kransæðasjúkdóma á Íslandi. Hjartasjúkdómar eru því miður ennþá algengasta 
dánarorsök Íslendinga þar sem um helming dauðsfalla karla og kvenna á 
heimsvísu má rekja til hjarta- og æðasjúkdóma. Sérstaklega ánægjulegt er þó 
að dauðsföllum af völdum kransæðasjúkdóma hefur fækkað verulega hér á 



landi frá 1970-1980 eins og handbókin gefur til kynna. Þessa breytingu má að hluta rekja til aukins fjölda 
kransæðaaðgerða eftir 1990 og árangursríkrar meðferðar á hjartadeildum spítalanna, en einnig til æskilegra 
breytinga á áhættuþáttum kransæðasjúkdóma því í ljós kemur að breyttur lífstíll, hollara mataræði og aukin 
hreyfing þjóðarinnar skiptir þar verulegu máli. Í handbókinni er farið vel í gegnum þessa áhættuþætti, algengi 
þeirra og áhrif. 

Sérstaka athygli og ánægju vekur að hreyfing almennings í frístundum hefur aukist mikið á síðustu áratugum 
en á sama tíma hefur hreyfing og áreynsla bundin við dagleg störf minnkað verulega og á hún sinn þátt í 
því að meðalþyngd miðaldra Íslendinga í dag er um 7-8 kg meiri en hún var fyrir 40 árum. Þetta hefur mikil 
áhrif á algengi tegundar 2 af sykursýki (fullorðinssykursýki) en ógnvænlegt er að hún hefur aukist verulega 
á síðustu tveimur áratugum eða nær tvöfaldast meðal karla og aukist um helming meðal kvenna. Nú má 
ætla að nærri 6000 fullorðnir karlar og 3000 konur hafi þessa tegund af sykursýki. Hér er því vissulega um 
sameiginlegt forvarnarverkefni fyrir okkur öll að vinna að, því ella er hætt við að tíðni kransæðasjúkdóma fari 
að aukast hér á landi á ný og er því um alvarlegt mál að ræða. 

Handbókinni hefur verið sérstaklega vel tekið og hefur nú þegar hafist kennsla í læknadeild Háskóla Íslands 
sem byggir á þessu merka riti. Áætlað er að uppfæra bókina með jöfnu millibili enda má líta á þessar niður-
stöður sem sérstakt tækifæri fyrir almenning, heilbrigðisstéttir og stjórnvöld til þess að nýta við skipulagningu 
forvarna meðal einstaklinga og þjóðarinnar í heild.

Hjartadagurinn var að venju haldinn síðasta sunnudaginn í september og bar hann upp á 28. september. 
Hjartadagshlaupið, í samvinnu við Breiðablik, var hlaupið í annað skiptið. Eins og áður var þátttaka í hlaupinu 
ókeypis og var hægt að velja um þrjár vegalengdir, 3, 5 og 10 kílómetra. Hlaupið var tímamælt og var þátt-
taka ljómandi góð en alls hlupu tæplega 300 manns. Einnig var boðið upp á stafgöngunámskeið í samvinnu 
við Íþrótta- og Ólympíusamband Íslands sem hélt sinn árlega stafgöngudag sama dag. Öll hátíðarhöld fóru 
fram í samstarfi við Kópavogsbæ og var dagurinn haldinn eins og undanfarin ár í samvinnu við Hjartaheill 
og Neistann, styrktarfélag hjartveikra barna. Öllum þátttakendum var boðið í sundlaugar Kópavogsbæjar og 
hlauparar voru leystir út með sérstöku flísteppi með merki Hjartaverndar. Þema dagsins þetta árið var „Hver 
er þín áhætta“ og var lögð áhersla á að fólk kynnti sér sína áhættu og líkur á að það þrói með sér hjarta- og 
æðasjúkdóm sem oftar en ekki hefði verið hægt að koma í veg fyrir með tiltölulega einföldum hætti. Einnig 
var sent bréf til allra 45 ára karlmanna á Íslandi og 55 ára kvenna þar sem tilgreindir voru helstu áhættuþættir 
hjarta- og æðasjúkdóma og áhersla lögð á að fólk þekki áhættu sína. 

Á árinu hófst undirbúningur undir „GoRed fyrir konur“ sem er alheimsátak á vegum World Heart Federation 
og hér á landi er það unnið í samvinnu við Hjartavernd.

Hjarta- og æðasjúkdómar eru algengasta dánarorsök kvenna á Íslandi líkt og annars staðar í heiminum. 
GoRed átakið miðar að því að fræða konur og allan almenning um áhættuþætti og einkenni hjarta- og 



æðasjúkdóma ásamt því hvernig draga má úr líkum á sjúkdómi. Átaki þessu var hleypt af stokkunum á 
konudaginn þann 22. febrúar 2009 með veglegri dagskrá í Ráðhúsi Reykjavíkur við sérstaklega góðar 
viðtökur almennings.

Eins og undanfarin ár tók Hjartavernd þátt í Vísindavöku Rannís sem haldin var í Listasafni Reykjavíkur föstu-
daginn 26. september. Vísindavakan er haldin samtímis í helstu borgum Evrópu í tengslum við dag vísinda-
mannsins. Tilgangurinn er að kynna vísindin fyrir almenningi og þá vísindamenn sem vinna við rannsóknir. 
Hjartavernd var með veglegan kynningarbás og var sérstök kynning á Áhættureikninum. Einnig var kynnt ný 
tækni sem gerir kleift að rúmmálsgreina vefi einstakra svæða í heila með segulómun og klasatölvu. Góður 
rómur var gerður að bás Hjartaverndar og vakti hann mikla athygli.

Í byrjun október var haldinn árlegur fundur norrænna systursamtaka Hjartaverndar í húsnæði samtakanna. 
Hjartavernd og Hjartaheill stóðu sameiginlega að fundinum og voru fulltrúar allra Norðurlandanna 
samankomnir. Frændur okkar Færeyingar voru þátttakendur í fyrsta sinn sem og fulltrúar Litháa. Fundurinn 
tókst vel og var meðal annars farið í skoðunarferð á HL-stöðina og Reykjalund, auk þess sem almenn fræðsla 
var haldin um einstök verkefni og sameiginleg hagsmunamál á sviði lýðheilsu og hjarta- og æðasjúkdóma. 
Ákveðið var að næsti fundur yrði haldinn í Litháen 16.-18. september 2009.

 Til þess að þekking Hjartaverndar nýtist sem best í forvörnum hefur Hjartavernd hafið samvinnu við 
Hjartarannsókn sem bíður upp á áhættumat fyrir almenning. Mat þetta er byggt á áratugalöngum 
rannsóknarniðurstöðum Hjartaverndar. Áhættumatið nýtur sífellt meiri vinsælda enda hefur það þegar 
sannað gildi sitt. Á árinu 2008 komu 2054 einstaklingar, 175 fóru í þolpróf og 140 komu í endurkomu. 

Framtíðin
Eins og lesa má af ofangreindu hefur viðamikið þróunarstarf átt sér og á sér enn stað innan allra deilda 
Hjartaverndar. Þessi mikla og góða vinna starfsfólks og samstarfsaðila hefur skapað Rannsóknarstöð Hjarta-

verndar veglegan sess innan vísindasamfélagsins og ber að þakka það. Þetta merka starf er hins vegar 
háð velvilja og þátttöku almennings í rannsóknum stöðvarinnar ásamt styrktarfé 
til rannsóknanna. Almenningur hefur hingað til ekki látið sitt eftir liggja og stutt 
dyggilega við stofnunina. Starfsfólk Hjartaverndar hefur einnig verið ötult við að 
sinna verkefnum sínum og hefur hvað eftir annað skarað fram úr á alþjóðlegum 
vettvangi, í uppbyggingu á nýjum rannsóknarverkefnum, framkvæmd þeirra og 
harðnandi samkeppni um rannsóknarfé. Það síðastnefnda er þess þá heldur 
merkilegt þar sem við Íslendingar teljumst smáþjóð í samanburði við þau lönd 
sem við keppum við. Þetta gerir það að verkum að bjartsýni ríkir í starfsemi 
félagsins þar sem enginn vafi leikur á að Rannsóknarstöð Hjartaverndar hefur 
tekist að skipa sér í sess meðal fremstu rannsóknarstöðva í heiminum í dag. 

